bua Bena Isalele ne, “Bantu banyi bakuenza malu mabi abidi;
bakundekela meme, mushimi wa mayi a muoyo, bakudiumbuila
mena a mayi, mena mamane kupuka mene, adi kaayi mua
kulama mayi” (Yelemiya 2:13). Mukelenge Yesu neasankishe
muntu yonso udi ulua kudiye mu ditabuja. Yeye wakamba ne,
“Meme nakuluila bua bantu bapete muoyo, baupete muvule.”
(Yone 10:10)
Luayi nudie
Kunyima kua dibika dia Mukelenge Yesu, yeye wakamona-
ngana ne bayidi bandi mu Galela. Simona Petelo wakambila
bakuabo ne, Ndi nya kukuata minyinyi ya mu mayi. Baka-
muambila ne, Tuetu tuyaya nebe. Bakaya, bakabuela mu buatu;
butuku abu kabakakuata tshintu. Kadi pakamba panshi kutoka,
Yesu wakadi muimane ku muelelu wa mayi. Yesu wakabakonka
ne, Bana, nudi ne tshia kudia, anyi? Bakamukudimuna ne,
Nasha. Pakafikabo ku mpata, bakamona makala a kapia akenka
ne munyinyi wa mu mayi muteka pa kapia ne mutanda wa bidia.
Yesu wakabambila ne, Luayi nudie. (Tangila Yone 21:3-12)

Musangu mukuabo bayidi bandi bakavuluka diyi diandi dituku

dikuabo pakambeye ne, “Ndi bianyi bidia bia muoyo; walua

kundi kena wikala ne nzala, wangitabuja kena wikala ne nyota.”
(Yone 6:35)

Lelu Mukelenge Yesu utshidi wamba ne, “Tangila ndi mudi-
manyike ku tshibi, Ndi nkokelaku. Biumvua muntu diyi dianyi,
ne udi ungunzuila tshibi, nembuele kudiye, nendie nandi bidia,
ne yeye neadie nanyi.” (Buakabuluibua 3:20)

Udi musue kuenza tshinyi ne muoyo webe?
Mukanda wa Nzambi udi wamba ne, “Umumanye yeye bimpe
mu bienzedi biebe bionso, yeye neakulamishile njila yebe.”
(Nsumuinu 3:6)

Dituku dikuabo, Andele ne nsongalume mukuabo bakumvua Yone
Mubatiji wamba ne, “Tangilayi, Muana wa mukoko wa
Nzambi!” (Yone 1:36). Bakalonda Yesu. “Yesu wakatshinguluka,
wakabamona bamulonda, wakabakonka ne, Nudi nukeba
tshinyi? Bakamuebeja ne, Labi [muyishi] ... wewe udi wikale
kudi kunyi? Yeye wakabambila ne, Luayi, numone. Bakaya,
bakamona kuakadiye mutule, bobo bakashala nandi dituku adi.”

(Yone 1:38,39)
Yesu udi musue wewe biebe!

Bualu bua Yesu udi musue wewe biebe, yeye wakadifila bua
malu mabi ebe. Mupostolo Paulo wakafunda ne, “Diyi edi didi
mua kueyemenyibua ndidi bonso bamanye mua kuitabuja ne,
Kilisto Yesu wakaluila pa buloba bua kusungileye bantu babi,
bandi kumpala kuabo ku bubi.” (1 Timote 1:15)

Disanka dia lupandu

Dituku dikuabo Yesu wakadi upita Yeleko. “Muntu wakadimu,
dina diandi Zakayo; wakadi muntu munene wa basangishi ba
mulambu, wakadi mubanji. Wakakeba mua kutangila Yesu ne,
Udi nganyi? Yeye kakadi mumanye mua kumutangila bualu bua
tshisumbu tshia bantu ne bualu bua yeye wakadi wa tshitupa.
Wakanyema kumpala, wakabanda ku mutshi wa sukomo bua
kumutangila, bualu bua yeye wakamba kupitshilaku. Pakafika
Yesu pa muaba awu, wakatangila kulu, wakamuambila ne,
Zakayo, tuluka lukasa, bundi nabu mbua kuikala mu nzubu
muebe lelu. Wakatuluka lukasa, wakamubueja mu nzubu
usanka.” (Luka 19:2-6)

Bantu badi bajiana

Pakamonabo bualu ebu, bantu bakajiana ne, “Wakuya kulala
mu nzubu wa muntu mubi” (Luka 19:7). Kadi Yesu wakamba ne,
“Muana wa muntu wakuluila bua kukeba ne bua kusungila tshidi
tshijimine” (Luka 19:10). Tshisumbu tshia bantu bakadi mu njila
kabakajingulula ne, “Bonso bakenza malu mabi” (Lomo 3:23).
“Buonso buetu tuakupambuka bu mikoko, tuakukudimuka bua
kuya muntu wandi njila muntu wandi njila.” (Yeshaya 53:6)

Bantu bonso badi ba Nzambi bualu bua bufuki

Nzambi wakamba ne, “Tangilayi, mioyo ya bantu bonso
nyanyi; bu mudi muoyo wa tatu nguanyi, nunku muoyo wa
muanandi wa balume nguanyi kabidi; muntu udi wenza bualu
bubi, yeye muine neafue” (Yehezekele 18:4). Kadi bena kuitabuja
badi bandi bualu bua kupikudibua. Mukanda wa Nzambi udi
wamba ne, “Bualu bua nuakasumbibua ku mushinga mukole;
nunku nutumbishe Nzambi mu mubidi wenu.” (1 Kolinto 6:20)

Nzambi wakafuka bantu bua disanka diandi

Nzambi udi musue kushikama munkatshi mua bantu bandi, bua
kuikala nabo, bua kuikala Tatu kudibo. Udi musue bantu bandi
kuenda nandi bu Panoka ne Noa (Genese 5:24. Genese 6:9).
Abalahama wakadi mubikidibue “Mulunda wa Nzambi” (Yakobo
2:23). Mukelenge Yesu wakabikila bayidi bandi ne, “Balunda
banyi” (Yone 15:15). Muntu udi mua kuamba ne, Yesu udi
Mulunda wanyi, udi usanka!

Alue kundi, anue

Pakayikilangana Yesu ne mukaji ku dina dia mayi wa ku Suko,
yeye wakamuambila ne, “Wanua mayi aa neikale ne nyota
kabidi, kadi wanua mayi anamupa kena wikala ne nyota kabidi
tshiendelele; mayi anamupa neikale munda muandi bu mushimi
wa mayi abanda mu muoyo wa tshiendelele” (Yone 4:13,14). Mu
Dipungila Dikuluku tudi tubala meyi a Nzambi kudi Yelemiya



